
Bæjarráð óskaði á 1109. fundi sínum þann 14. febrúar s.l. eftir umsögn 
umhverfissviðs varðandi frumvarp til laga um búfjárhald.
Ákveðið var að óska eftir umsögn búfjáreftirlitsmanns um erindið þannig að sú 
umsögn gæti fylgt umsögn umhverfissviðs.

Meginmarkmið frumvarps til laga um búfjárhald er að auka skilvirkni stjórnsýslu mála 
er varða búfjárhald, koma á heildstæðri löggjöf og einfalda framkvæmd og eftirfylgni 
ákvarðana.

Umrædd lög virðast fela í sér talsverðar breytingar fyrir sveitarfélögin frá fyrri lögum 
um búfjárhald.

Veigamesta breytingin hvað varðar sveitarfélögin er líklega tilflutningur 
búfjáreftirlitsmanna frá sveitarfélögum til Matvælastofnunar, sem tekur alfarið yfir 
búfjáreftirlit og forðagæslu, ásamt matvælaeftirliti og öflun hagtalna. Öflun hagtalna 
verður skv. frumvarpinu mikilvægur þáttúr í starfi stofnunnarinnar.

Við þessa breytingu falla á sveitarfélög auknar kröfur og álögur varðandi 
hjálparskyldu, vörslu- og handsömunarskyldu. Aðilar hafa verið ósammála um 
kostnaðarskiptingu vegna þessa, en ljóst er að kostnaður getur verið talsverður.

Ákveðin óvissa hefur myndast um vörsluskyldu í hesthúsahverfum í nágrenni við 
þéttbýli. Hingað til hefur búfjáreftirlit í hesthúsahverfum verið sjálfsagður hluti af 
eftirliti búfjáreftirlitsmanna sveitarfélaganna. Í frumvarpinu er hins vegar lítið rætt um 
þennan þátt og ekki skýrt hver fer með þetta hlutverk. Hætta er á að búfjáreftirlit í 
hesthúsahverfum gæti því fallið niður vegna kostnaðar þar sem ekki er skýrt kveðið á 
um slíkt eftirlit í lögunum eða hver skuli með það fara.

Með frumvarpinu er einnig talsverð hætta á að það dragi úr almennu búfjáreftirliti hjá 
búfjáreigendum, þar sem ekki er lengur gerð krafa um reglulega árlega skoðun á 
lögbýlum, heldur aðeins heimild til eftirlits. Búfjáreftirlitsmaður telur þetta vera afturför 
og að nauðsyn sé á reglulegu árlegu eftirliti á lögbýlum.

Skv. frumvarpinu eru búfjárskýrslur gerðar opinberar fyrir þá sem eftir því óska við 
Matvælastofnun. Þarna er oft að finna viðkvæmar upplýsingar sem búfjáreigendur 
vilja síður að gerðar verði opinberar. Þetta er nýbreytni frá því sem áður var og telja 
má líklegt að þetta ákvæði geti dregið úr nákvæmni og trúverðuleika þeirra 
upplýsinga sem frá búfjáreigendum koma.

Rétt er að geta þess að Samband Íslenskra Sveitarfélaga hefur gert margvíslegar 
athugasemdir við frumvarpið og m.a. sagt hafa skort samráð og að ekki hafi verið 
tekið nægjanlega mikið tillit til athugasemda sambandsins í mörgum meginatriðum. 
Sambandið gerir athugasemdir við óskýra verkaskiptingu varðandi lausagöngu og 
vörslu búfjár, og gerir ennfremur athugasemdir við mat á kostnaðaráhrifum fyrir 
sveitarfélögin vegna aukinna krafna um hjálpar-, vörslu- og handsömunarskyldu.



Sambandið hefur því lagst gegn því að lagafrumvarpið nái fram að ganga á þessu 
þingi.

Vakin er athygli á að frestur til að gefa umsögn til nefndasviðs Alþingi rann út þann 
13. febrúar 2013, degi áður en málið var tekið fyrir á fundi bæjarráðs, og frestur til 
umsagnar Mosfellsbæjar var því skammur, sérstaklega þar sem eðlilegt þótti að óska 
eftir umsögn búfjáreftirlitsmanns.

